
ᒪᐃ 27, 2024 - ᓄᓇᕗᑦ ᒪᓕᒐᓕᕆᓂᕐᒧᑦ ᑐᙵᕕᒃ ᑐᓂᓯᖃᑦᑕᓛᕐᖓᑕ ᐃᓕᓴᕐᓯᔾᔪᑎᓂᑦ ᐃᓕᓐᓂᐊᖅᑎᓄᑦ ᒪᒃᑯᑦᑐᓄᓪᓗ ᐊᑐᓂᑦ 
ᐊᕕᑦᑐᕐᓯᒪᓂᐅᔪᓂᑦ ᓄᓇᕗᒻᒥᐅᓂᑦ ᐱᔾᔪᑎᒋᓪᓗᒍ ᐃᖅᑲᖅᑐᐃᔨ ᐱᕗᓕ ᐳᕋᐅᓐ, ᑖᓐᓇ ᓯᕗᓪᓕᕐᐹᖑᓪᓗᓂ 
ᐃᖅᑲᖅᑐᐃᔨᓪᓗᐊᑕᐅᓚᐅᕐᓯᒪᔪᖅ ᓄᓇᕗᑦ ᐃᖅᑲᖅᑐᐃᕕᐊᓂ. ᐅᐱᓐᓇᖅᑐᖅ ᐃᓕᓴᕐᓯᔾᔪᑕᐅᕙᑦᑐᖅ ᐱᒃᑯᓇᕐᓂᖓᓂᒃ 
ᖁᕕᐊᓲᑕᐅᕙᒻᒪᑦ ᓯᕗᓕᖅᑎᑦᑎᐊᕚᓘᔪᒻᒪᑦ, ᐊᑭᓕᕐᓱᖅᑕᐅᒐᓂ ᐃᑲᔪᖅᑎᓪᓚᕆᐅᖃᑦᑕᔪᒻᒪᑦ ᓄᓇᕗᒻᒥᐅᓄᑦ ᓄᓇᓕᓐᓄᑦ, 
ᐊᖏᕐᓯᒪᑦᑎᐊᓚᐅᕐᓯᒪᒻᒪᓪᓗ ᓄᓇᖅᑲᑎᒌᓄᑦ ᓈᒻᒪᑦᑐᓕᓂᕐᒧᑦ, ᐊᒻᒪᓗ ᑐᓂᓯᒪᓗᐊᖃᑦᑕᓚᐅᕐᓯᒪᒻᒪᑦ ᒪᒃᑯᑦᑐᓂᒃ ᐃᑲᔪᖃᑦᑕᓂᕐᒧᑦ. 
ᑖᓐᓇᓕ ᑐᓂᔭᐅᕙᑦᑐᖅ ᑐᕌᒐᖃᓗᐊᖅᑐᖅ ᐃᓅᑉ ᑎᑭᐅᑎᖃᑦᑕᕐᓂᖓᓄᑦ, ᐊᔾᔪᒥᓇᕐᓯᓪᓗᓂ ᐅᕝᕙᓘᓐᓃᑦ ᐃᓄᑐᐃᓐᓇᐅᓪᓗᓂ 
ᐊᓂᒍᐃᓯᒪᓪᓗᓂ ᐅᕝᕙᓘᓐᓃᑦ ᐊᓂᒍᐃᕙᓪᓕᐊᓪᓗᓂ ᓇᒻᒥᓂᖅ ᐊᔅᓱᕈᐊᕆᖃᑦᑕᖅᑕᖏᓐᓂᒃ.  
 
ᑐᙵᕕᒃ ᐃᓕᔅᓯᓐᓂᑦ ᐊᐱᕆᕗᑦ ᓂᕈᐊᕋᔅᓴᓕᐅᖁᔨᓪᓗᑎᒃ ᑭᓇᑐᐃᓐᓇᕐᒥᒃ, ᓄᓇᖅᑲᑎᒋᔭᐅᑎᓪᓗᓯ (ᐃᓚᒋᔭᐅᓪᓗᑎᒃ ᐃᓕᓴᕕᒻᒥ 
ᐊᖏᔪᖅᑳᑦ, ᐃᓕᓴᐃᔩᑦ, ᐃᓕᓐᓂᐊᖅᑎᓄᑦ ᐃᑲᔪᖅᑏᑦ, ᑎᒥᐅᔪᑦ, ᐊᒻᒪᓗ ᓇᓕᑐᐃᓐᓇᖏᓐᓄᑦ ᐃᓚᒋᔭᐅᔪᑦ ᑭᒃᑯᑐᐃᓐᓇᕐᓄᑦ), 
ᓂᕈᐊᕋᔅᓴᓕᐅᖁᔨᓪᓗᑎᒃ ᑭᓇᑐᐃᓐᓇᕐᒥᒃ ᐃᒫᒃ ᐱᐅᓯᖃᕐᐸᑦᑐᒥᒃ ᓯᕗᓕᖅᑎᐅᓂᕐᒥᒃ, ᐊᑲᐅᙱᓕᐅᕈᑕᐅᔪᓂᑦ ᐋᖅᑮᖃᑦᑕᓂᕐᒥᒃ, 
ᐅᕝᕙᓘᓐᓃᑦ ᐱᓇᓱᐊᕈᑎᖃᑦᑎᐊᕐᓯᒪᔪᓂᑦ ᐊᓯᔾᔩᓂᕐᒧᑦ ᐱᐅᓯᕆᕙᑦᑕᖓᓂᒃ ᐃᓕᖅᑯᓯᕆᕙᑦᑕᖓᓂᓪᓗ ᐊᔾᔪᒥᓇᕐᓯᓪᓗᓂ 
ᑭᒃᑯᑐᐃᓐᓇᕐᓄᑦ, ᑕᑯᑎᑦᑎᓪᓗᓂ ᐱᕙᓪᓕᐊᓯᒪᑦᑎᐊᓪᓚᕆᓐᓂᖓᓂᒃ ᒪᑭᒋᐊᒃᑲᓂᕐᓂᕐᒥᒃ.  
 
ᓂᕈᐊᕋᔅᓴᓕᐅᕈᓐᓇᕐᓂᖅ ᒪᑐᐃᖓᔪᖅ ᐃᓕᓐᓂᐊᖅᑎᓄᑦ ᖁᕝᕙᓯᓐᓂᓕᒻᒥ 6ᒥ 12ᒧᑦ ᐃᓕᓐᓂᐊᖅᑎᓄᑦ ᐅᕝᕙᓘᓐᓃᑦ 
ᒪᒃᑯᑦᑐᓄᑦ ᐅᑭᐅᓕᓐᓄᑦ ᑕᒫᓂ 10ᒥ 20ᒧᑦ. ᐃᓕᓐᓂᐊᖅᑎᐅᖃᑕᐅᔪᑦ ᐃᓇᕐᓄᑦ ᖁᕝᕙᐸᓪᓕᐊᑎᑦᑎᓂᕐᒧᑦ 
ᐃᓕᓐᓂᐊᕈᑕᐅᕙᑦᑐᓂᑦ (PASS), ᒫᓐᓇ ᐊᑎᓕᐅᖅᑕᐅᓯᒪᔪᓄᑦ ᐅᕝᕙᓘᓐᓃᑦ ᐱᔭᕇᕐᓯᓯᒪᔪᓄᑦ ᐃᓕᓐᓂᐊᕈᑎᒋᓚᐅᖅᑕᖓᓂᒃ 
ᑕᖅᑮᑦ ᐱᖓᓲᔪᖅᑐᑦ ᑐᖔᓂ ᒫᓐᓇ, ᐱᓇᓱᐊᖃᑕᐅᔪᓐᓇᕐᒥᔪᑦ. ᓂᕈᐊᕋᔅᓴᓕᐅᕈᒪᒍᕕᑦ, ᐊᑏ ᓇᔅᓯᐅᔾᔨᓂᐊᖅᑯᑎᑦ ᑎᑎᖅᑲᕐᒥᒃ 
ᐅᕝᕙᓘᓐᓃᑦ ᐃᕐᖐᓈᖅᑕᐅᑎᒃᑯᑦ ᓇᓗᓇᐃᕐᓯᓯᒪᓗᑎᑦ ᓱᒻᒪᑦ ᓂᕈᐊᕋᔅᓴᓕᐊᑦ ᐃᓕᓐᓂᐊᓂᕐᒧᑦ ᐃᑲᔫᓯᐊᖅᑖᕆᐊᖃᕐᒪᖔᖅ 
ᑐᕌᖅᑎᓪᓗᒋᑦ ᓇᓖᓂ ᕚᑦᑕᐸᓕᒧᑦ ᐅᕗᖓ administrator@nulf.ca ᓇᒡᒐᔾᔭᐅ ᑐᖔᓂ, ᔫᓂ 24, 2024.  
 
ᑐᙵᕕᒃ ᐱᓯᒪᓕᖅᑲᑦ ᓂᕈᐊᕋᔅᓴᓕᐅᕈᑕᐅᓯᒪᔪᓂᑦ ᑎᑎᖅᑲᓂᑦ, ᑲᑎᒪᔩᑦ ᕿᒥᕐᕈᓛᕐᖓᑕ ᐊᑐᓂᑦ ᓂᕈᐊᕋᔅᓴᓕᐅᕈᑕᐅᔪᓂᑦ 
ᓂᕈᐊᕐᕕᒋᓂᐊᖅᑕᖏᓐᓂᒃ. ᐃᔅᓯᕙᐅᑕᖅ ᖃᐅᔨᒃᑲᐃᓕᕋᔭᖅᑐᖅ ᓂᕈᐊᖅᑕᐅᔪᑦ ᑭᒃᑰᒻᒪᖔᑕ ᐃᓕᓐᓂᐊᓂᕐᒧᑦ ᐃᑲᔫᓯᐊᖅᑖᓂᐊᖅᑐᑦ 
ᑐᖔᓂ, ᔪᓚᐃ 05, 2024. ᑮᓇᐅᔭᑦ ᐃᓕᓐᓂᐊᓂᕐᒧᑦ ᐃᑲᔫᓯᐊᑦ ᑐᓂᐅᖅᑲᖅᑕᐅᒐᔭᖅᑐᑦ ᐃᓕᓐᓂᐊᖅᑎᓄᑦ ᒪᒃᑯᑦᑐᓄᓪᓗ 
ᐅᑭᐅᓕᓐᓄᑦ 14ᓂᑦ ᐅᖓᑖᓂᓗ; ᐊᒻᒪᓗ ᐃᓕᓐᓂᐊᖅᑎᓄᑦ ᒪᒃᑯᑦᑐᓄᓪᓗ 13ᓂᑦ ᑐᖔᓂᓗ ᐅᑭᐅᓖᑦ ᑐᓂᓯᔭᐅᒐᔭᖅᑐᑦ 
ᑐᓐᓂᖅᑯᓯᐊᕐᒥᒃ ᓂᕈᐊᖅᑕᖓᓂᒃ, ᖃᑦᑎᕌᖅᑐᓴᐅᒻᒪᖔᖅ ᑐᑭᑖᕈᑕᐅᓯᒪᓛᖅᑐᖅ ᑲᑎᒪᔨᓄᑦ ᓂᕈᐊᕋᔅᓴᓕᐅᕈᑕᐅᔪᓕᒫᑦ 
ᐱᔭᐅᓯᒪᓕᖅᑲᑕ.    

ᓄᓇᕗᑦ ᒪᓕᒐᓕᕆᓂᕐᒧᑦ ᑐᙵᕕᒃ ᖃᑭᒪᒍᑎᔅᓴᓕᐅᕋᓱᐊᖅᑎᐅᒐᑎᒃ ᑐᙵᕕᐅᒻᒪᑕ ᐋᖅᑭᑦᑕᐅᓯᒪᔪᑦ ᒪᓕᒐᓕᕆᔨᐅᓂᕐᒧᑦ 
ᐱᖁᔭᑎᒍᑦ ᐊᐅᓚᑦᑎᖃᑦᑕᓂᐊᕐᖓᑕ ᑮᓇᐅᔭᓂᑦ ᐃᑲᔫᑎᐅᖃᑦᑕᓂᐊᖅᑐᓂᑦ ᐊᑑᑎᖃᓪᓚᕆᑦᑐᓄᑦ ᒪᓕᒐᓕᕆᓂᕐᒨᖓᔪᓂᑦ 
ᐱᓕᕆᐊᔅᓴᐅᕙᑦᑐᓂᑦ ᐱᓇᓱᐊᕈᑕᐅᕙᑦᑐᓂᓪᓗ ᓄᓇᕗᒻᒥ. ᑮᓇᐅᔭᐃᑦ ᑐᓂᔭᐅᓯᒪᔪᑦ ᑐᙵᕕᒻᒧᑦ ᒪᓕᒐᓕᕆᔨᓃᙶᕐᓯᒪᒻᒪᑕ 
ᐃᖅᑲᓇᐃᔭᕐᐸᑦᑐᓂᑦ ᓄᓇᕗᒻᒥ, ᓇᓕᐊᓐᓂᑐᐃᓐᓈᕐᓯᒪᔪᓂᑦ ᕿᑐᕐᖏᐅᕈᑎᖏᓐᓂᒃ ᑮᓇᐅᔭᓂᑦ ᒪᓕᒐᓕᕆᔩᑦ ᐸᐸᑕᖏᓐᓂᒃ 
ᐅᕝᕙᓘᓐᓃᑦ ᐊᑭᓕᐅᑕᐅᕙᑦᑐᓂᑦ ᒪᓕᒐᓕᕆᔨᓂᑦ ᐸᐸᑦᑎᕕᓐᓂᑦ ᑮᓇᐅᔭᒃᑯᕕᖃᙱᑦᑐᓂᑦ. ᑐᙵᕕᒃ ᐊᐅᓚᑕᐅᕙᑦᑐᖅ ᑕᓪᓕᒪᓄᑦ 
ᑲᑎᒪᔨᓄᑦ, ᑎᓴᒪᑦ ᒪᓕᒐᓕᕆᔨᐅᓪᓗᑎᒃ ᐊᑕᐅᓯᕐᒥᒃ ᐃᓚᖃᕐᐸᑦᑐᑎᒃ ᑭᒃᑯᑐᐃᓐᓇᕐᓃᙶᖅᑐᒥᒃ. 
 
ᓇᓖᓂ ᕚᓐᑕᐸᓕ  
ᓇᓖᓂ ᕚᑦᑕᐸᓕ, ᐊᐅᓚᑦᑎᔾᔪᑎᓕᕆᔨ   

